Nafarroako Parlamentuko Mahaiak, 2015eko azaroaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita Osasun Foru Lege berri bat presta dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko azaroaren 16an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da Osasun Foru Lege berri bat presta dezan. 

Zioen azalpena 

Heldu den abenduaren 3an 25 urte beteko dira Nafarroako Osasunari buruzko azaroaren 23ko 10/1990 Foru Legea argitaratu zenetik eta, hortaz, indarrean sartu zenetik. 

Foru lege hori, oraingoa baino legebiltzar zatikatuago batek onetsia, indarrean dago oraindik ere, osasun arloko eskubideei dagokienez harrezkero arau ugari onetsi diren arren. Hona horien artean nabarmendu beharreko batzuk: 

• Uztailaren 2ko 14/2008 Foru Legea, osasun laguntza espezializatuaren arloko itxaronaldien bermeei buruzkoa. 

• Azaroaren 8ko 17/2010 Foru Legea, Nafarroako Foru Komunitatean osasunaren alorrean pertsonek dituzten eskubideei eta betebeharrei buruzkoa. 

• Martxoaren 24ko 8/2011 Foru Legea, hiltzeko prozesuan pertsonaren duintasunari dagozkion eskubideei eta bermeei buruzkoa. 

• Otsailaren 25eko 8/2013 Foru Legea, zeinaren bidez Nafarroako osasun-sistema publikoan doako osasun laguntza jasotzeko eskubidea aitortzen baitzaie Nafarroan bizi diren pertsonei. 

Gure ustez, osasunari buruzko foru lege berri bat taxutu beharra dago, lau arrazoirengatik batez ere. 

Lehendabizikoa: arauak indarrean daramatzan 25 urteotan gertatutako arau-aldaketen transposizioa egin beharra dago. 

Bigarrena: legegintza-teknikarengatik. Foru legean jasotako hainbat alderdi aldatu dira, eta aldaketa horiek lausotuta eta sakabanatuta ageri dira foru agindu eta dekretu ugaritan eta are legeetan ere; beraz, konpilazio bat eta testu berri bat egin beharra dago. 

Hirugarrena: PSN-PSOEren ustez, esparru berriekin bat datozen printzipio gidari berri batzuk jaso beharra dago atariko tituluan, zeinek itxuratuko baitute osasun eredu unibertsal bat, kalitatezkoa eta berdintasunezkoa sarbideari dagokionez, eta aldi berean baita gardena, parte-hartzailea eta erdigunean oinarrizko osasun laguntza ipiniko duena. 

Laugarrena: datozen 20 urteotarako zer osasun eredu nahi dugun zehaztu behar dugu, eta eredu hori arau berri baten bidez gotortu. 

Horregatik guztiagatik, talde sozialistak honako erabaki proposamen hau aurkezten du: 

Nafarroako Parlamentuak Nafarroako Gobernua premiatzen du Nafarroarako osasunari buruzko foru lege berri bat taxutu dezan, zeinetan honako alderdi hauek jasoko baitira gutxienez ere: 

1. Osasun arloko esku-hartzeen arauketa berri bat. 

2. Osasun arloko udal-eskumenak. 

3. Erkidegoaren parte-hartzea, ibilbide laburra izan duten kontsulta-organoak aldatuz eta horiek gardentasunaren eta “osasun-gobernu onaren” arauetara egokituz. 

4. Osasun-eskualdeen antolamendu berria. Eskualdeen antolamendua 22/1985 Foru Legean dago jasota. 

5. O-NOZen oinarrizko egituraren eta hura osatzen duten organo guztien definizioa. 

6. Gure osasun-sistemaren printzipio gidari berriak: 

a. Osasun laguntzaren unibertsaltasuna. 

b. Sarbide-berdintasuna. 

c. ‑Oinarrizko osasun laguntza erdigunetzat izatea. 

d. Profesionalen parte-hartzea. 

e. Sektorearteko lankidetza. 

f. Gardentasuna eta gobernu ona. 

g. Eta abar. 

7. Osasungintza Publikoaren kontzeptua eta eskumenak hedatzea, bertan larrialdiak, landa inguruneetako laguntza, laguntza soziosanitarioa eta laguntza aringarria sartuta. 

8. Osasun laguntzaren kalitatearen arauketa. 

9. Telemedikuntzaren arauketa. 

10. Oinarrizko osasun laguntzako ekipoen birdefinizioa. 

11. Osasun sistemaren gobernu ona gogoan hartzea. 

12. Lankidetza publiko-pribatuaren arauketa-esparrua, osasun arloko itunak, atxikitze-hitzarmen bereziak, eta abar. 

13. Egintza medikoen araubide juridiko berria. 

14. Osasungintza publikoaren gotortzea, behar adinako finantzaketa daukala eta zentroak eta zerbitzuak zuzenean kudeatuko direla bermatuz 

15. Prestazioen zorro osagarriaren arauketa, zorroa balizko koordainketen aitzinean gotortuz. 

16. Irakaskuntzaren eta ikerkuntzaren blindatzea, Miguel Servet Fundazioaren eta Nafarroako Osasun Ikerkuntza Institutuaren bidez. 

17. Kontzientzia eragozpena arautzea. 

18. Osasungintzako langileen dedikazio esklusiboa ahal den gehiena bultzatzea. 

